
పరమయోగివిలాసము.












నచ్చుగా లోని హేమాకృతిఁ జూడ 

వచ్చువారికిఁ గనవచ్చుమాత్రంబె 

కడుఁ జిన్నసోరణ కంతగావించి 

యడరంగఁ బరకాలుఁ డచ్చోటి కరిగి 

యాలోనిబింబంబు నాక్రంతగుండ 

నాలోకనము సేసి యాత్మఁ జింతించి 

తనబంటులును దానుఁ దడయక వెడలి 

చనుదెంచి యాపురస్థలి టెంకిఁ జేసి 

యనుచరవర్గంబు ననురక్తిఁ బిలిచి 

యనియె నేకాంతంబునం దొక్కనాఁడు 

పోలింపఁ గుచ్చితములకెల్ల మిగుల 

నాలయం బైన యీయాలయంబిప్పు 

డేదెసఁ దుదమొద లెఱుఁగంగరాక 

భేదింపరాక యభేద్యమైనదియుఁ 

గటకటా! భూమిలోఁ గంటిమి కాని 

యిటువంటిసదనంబు లెందైనఁ గలవె 

యేపాపజాతి దా నిది చేసె నొక్కొ 

చూపట్ట దింతయుఁ జొరవచ్చుత్రోవ 

పనుపడునట్టి యుపాయ మింకేది 

యనుచుఁ గొండొకతడ వాత్మఁ జింతించి

